Նախագիծ
ԱՐՁԱՆԱԳՐՈՒԹՅՈՒՆ
Հայաստանի Հանրապետության կառավարության և 
Լիբանանի Հանրապետության կառավարության
միջև չափանիշների և որակի վերահսկման բնագավառներում 
գիտական և տեխնիկական համագործակցության մասին
Հայաստանի Հանրապետության կառավարությունը և Լիբանանի Հանրապետության կառավարությունը (այսուհետ` Կողմեր),

ցանկանալով գիտատեխնիկական համագործակցություն ծավալել, որի նպատակն է ինտեգրումը ստանդարտացման բնագավառում,

Համաձայնվեցին հետևյալի մասին.

Հոդված 1

Համագործակցությունը Լիբանանի Հանրապետության ստանդարտների ինստիտուտի և Հայաստանի Հանրապետության ստանդարտների ազգային ինստիտուտի միջև կներառի համատեղ աշխատանքների իրականացում, մասնավորապես`

1. Լիբանանի Հանրապետության և Հայաստանի Հանրապետության գործող ստանդարտների ներդաշնակեցմանն ուղղված աշխատանքներ` պայմանով, որ առաջնահերթությունը կտրվի այն ապրանքների և արտադրանքի ստանդարտներին, որոնք հանդիսանում են երկու երկրների միջև փոխադարձ առևտրի առարկա, հետևյալ կերպ`

ա. երկու երկրներում ստանդարտներ ունեցող ապրանքների համար` դրանք  կներդաշնակեցվեն;

բ. երկու երկրներում ստանդարտներ չունեցող ապրանքների համար` կընդունեն միջազգային ստանդարտները: Նման միջազգային ստանդարտների բացակայության դեպքում, երկու ինստիտուտները համաձայնություն ձեռք կբերեն  ընդունել որոշակի ստանդարտ:

գ. երկու երկրներից միայն որևէ մեկում ստանդարտներ ունեցող ապրանքների համար`  երկու ինստիտուտների կողմից այդ ստանդարտների ընդունում, մինչև դրանք կներդաշնակեցվեն:

2. Երկու երկրներում ստանդարտների մշակման ժամանակ հիմք են ծառայում միջազգային ստանդարտները և Կողմերի  ստանդարտացման ինստիտուտների կողմից մշակված ստանդարտները: 

3.Երկու ինստիտուտների Որակի նշանների (Համապատասխանության նշան) փոխճանաչում նրանցից յուրաքանչյուրի կանոնակարգերին և ընթացակարգերին համապատասխան` պայմանով, որ այդ կանոնակարգերը և ընթացակարգերը համապատասխանում են Ստանդարտացման միջազգային կազմակերպության (ISO) ուղեցույցերին և փաստաթղթերին:
4. Ստանդարտների մշակման համատեղ տարեկան աշխատանքային ծրագրի պատրաստում` առաջնահերթություն տալով երկու երկրների միջև փոխադարձ առևտրի առարկա հանդիսացող ապրանքներին: 

Հոդված 2

Բացի Հոդված 1-ում նշվածից, Լիբանանի Հանրապետության ստանդարտների ինստիտուտը և Հայաստանի Հանրապետության ստանդարտների ազգային ինստիտուտը կհամագործակցեն հետևյալ բնագավառներում`

1. Յուրաքանչյուրի կողմից առ այսօր թողարկած և հետագայում թողարկվելիք ստանդարտների ազատ փոխանակում:

2.Փորձագետների և վերապատրաստման դասընթացների մասնակիցների փոխանակում:

3.Տեղեկատվության, այդ թվում` տեղեկագրերի, պարբերականների, ուսումնասիրությունների և հետազոտությունների փոխանակում ստանդարտացման բնագավառում:

4.Ստանդարտացմանը վերաբերող դասընթացների, համաժողովների և հանդիպումների համատեղ կազմակերպում:

5.Միջազգային և տարածաշրջանային կազմակերպությունների շրջանակներում  դիրքորոշումների ներդաշնակեցում:

6. Ստանդարտացման ոլորտում իրազեկման ուժեղացում:

Հոդված 3

Համագործակցությունը Լիբանանի Հանրապետության ստանդարտների ինստիտուտի և Հայաստանի Հանրապետության ստանդարտների ազգային ինստիտուտի միջև իրականացվում է երկու Կողմերի միջև համաձայնեցված գործնական ծրագրի շրջանակներում:

Հոդված 4

Ստանդարտացման երկու ինստիտուտների պաշտոնյաները, անհրաժեշտության դեպքում, պարբերաբար և հաջորդաբար կհանդիպեն երկու երկրներից որևէ մեկում` սույն Արձանագրության կատարման ընթացքին հետևելու համար:

Հոդված 5


Սույն Արձանագրությունը ուժի մեջ է մտնում նրա ուժի մեջ մտնելու համար անհրաժեշտ ներպետական ընթացակարգերի կատարման մասին Պայմանավորվող Կողմերի վերջին գրավոր ծանուցման օրվանից:  
Սույն Համաձայնագիրը կնքվում է անորոշ ժամանակով և իր ուժը կկորցնի նրա գործողության դադարեցման մտադրության մասին Պայմանավորվող Կողմերից մեկի կողմից մյուս Պայմանավորվող Կողմին գրավոր կերպով ծանուցելուց 6 ամիս հետո:

Կնքված է ___________ քաղաքում ___ _____________ 2011թ., երկու բնօրինակով, յուրաքանչյուրը հայերեն, արաբերեն և անգլերեն լեզուներով, բոլոր տեքստերը հավասարազոր են: Տարաձայնությունների առաջացման դեպքում նախապատվությունը կտրվի անգլերեն լեզվով տեքստին:

Լիբանանի Հանրապետության                      Հայաստանի Հանրապետության

Արդյունաբերության նախարարություն            Էկոնոմիկայի նախարարություն

